
Інфармацыйны блок
Вялікую ролю ў разумовым выхаванні і развіцці інтэлекту выконвае матэматыка. Сёння матэматыка неабходна людзям розных прафесій. 
Адной з галоўных задач навучання матэматыцы на першай ступені агульнай сярэдняй адукацыі з’яўляецца фарміраванне вылічальных навыкаў. Вылічваць хутка, падчас «на хаду» – гэта ўмова часу. Без вылічэнняў не абысціся ні ў час вучобы ў школе, ні ў паўсядзённым жыцці. Вылічальныя навыкі патрэбны для развіцця ўвагі, памяці, лагічнага мыслення. Кожны ўрок я стараюся падвесці вучняў да разумення гэтага, раскрыць ім магчымасць прымянення матэматычных ведаў, паказаць сваю цікавасць да гэтай дзіўнай і ўсёмагутнай навукі.
Як правіла, на ўроках матэматыкі малодшыя школьнікі рашаюць многа аднатыпных практыкаванняў, якія не заўсёды з’яўляюцца для іх цікавымі. Перада мною ўзнікла задача: як прыцягнуць увагу вучняў, падтрымаць іх актыўнасць у час урока, як вызваць у вучняў інтарэс да вывучаемага матэрыялу. Я задумалася над тым, як абудзіць цікавасць да ўрокаў матэматыкі, як павысіць паспяховасць, як развіць вылічальныя навыкі вучняў. Прааналізавала метадычную літаратуру, свае ўрокі і прыйшла да высновы, што абудзіць цікавасць да прадмета можна, калі сістэматычна ўключаць у адукацыйны працэс займальны, гульнявы матэрыял. Назапашваць і адбіраць займальны матэрыял трэба толькі такі, які здольны прыцягнуць увагу кожнага вучня.
Тэма вопыту:
«Развіццё вылічальных навыкаў у малодшых школьнікаў сродкамі выкарыстання дыдактычных гульняў» 
Актуальнасць вопыту:
Актуальнасць дадзенай работы заключаецца ў тым, што пазнавальная дзейнасць малодшых школьнікаў характарызуецца няўстойлівасцю інтарэсу, перавагай эмацыянальнага кампанента, несфармірованасцю ўменняў мэтанакіравана працаваць з матэматычным матэрыялам, яны хутка стамляюцца. Выкарыстанне дыдактычных гульняў палягчае ўваходжанне дзіцяці ў свет інфармацыі і навукі. На практыцы актуальнасць выкарыстання гульнявых тэхналогій вялікая. У гульнявой дзейнасці ўзнікаюць найбольш спрыяльныя ўмовы для развіцця інтэлекту, адвольнай увагі і памяці, фарміруецца ўяўленне як псіхалагічная аснова творчасці.
Мэта вопыту:
Развіццё вылічальных навыкаў у малодшых школьнікаў сродкамі выкарыстання дыдактычных гульняў 

Задачы вопыту:
1.
Вызначыць умовы, неабходныя для развіцця вылічальных навыкаў малодшых школьнікаў.

2.
Стварыць комплекс дыдактычных гульняў, якія спрыяюць развіццю вылічальных навыкаў на розных этапах урока.

3.
Ацаніць эфектыўнасць выкарыстання дыдактычных гульняў для развіцця вылічальных навыкаў праз маніторынг вучэбных дасягненняў вучняў, рэзультатыўнасць пазакласнай работы па прадмеце.

Працягласць работы над вопытам: 2014 – 2016 гады. 

Апісанне тэхналогіі вопыту
Вядучая ідэя вопыту

Сістэматычнае выкарыстанне дыдактычных гульняў, накіраваных на фарміраванне вылічальных навыкаў на ўроку матэматыкі, дазволіць павысіць якасць ведаў, уменняў і навыкаў, а таксама будзе спрыяць развіццю лагічнага мыслення.

Навукова-метадычнае абгрунтаванне вопыту

«Дыдактычная гульня – гэта від навучальных заняткаў, якія арганізуюцца ў выглядзе навучальных гульняў. Дыдактычная гульня з’яўляецца цэнным сродкам выхавання разумовай актыўнасці дзяцей, яна актывізуе псіхічныя працэсы, выклікае ў вучняў жывы інтарэс да працэсу пазнання» [3, с.5].
На думку прадстаўнікоў псіхалогіі (Д.Б.Эльконіна) і педагогікі (А.С.Макаранка, В.А.Сухамлінскага, Л.С.Выгоцкага) адным са сродкаў, якія забяспечваюць развіццё індывідуальных здольнасцей вучняў на І ступені агульнай сярэдняй адукацыі, з’яўляецца дыдактычная гульня. Гульня не знікае з жыцця малодшага школьніка, а разам з вучэбнай дзейнасцю працягвае займаць асаблівае месца.
Л.С. Выгоцкі адзначаў, што ў гульні дзіця заўсёды вышэй сярэдняга ўзросту, вышэй сваіх звычайных паўсядзённых паводзін, яно ў гульні як бы на галаву вышэйшае за самаго сябе [2].
В.А. Сухамлінскі пісаў: «Без гульні няма і не можа быць паўнацэннага разумовага развіцця. <...> Гульня – гэта іскра, якая запальвае агеньчык дапытлівасці і цікаўнасці.» [7, с.18].

А.С. Макаранка адзначаў, што ў кожнай добрай гульні ёсць, перш за ўсё, працоўнае намаганне і намаганне думкі… Гульня без намагання, гульня без актыўнай дзейнасці – заўсёды дрэнная гульня. [6].

Вучэбная праграма па матэматыцы 2 класа сцвярджае: «На І ступені агульнай сярэдняй адукацыі рацыянальна злучаюцца рэпрадуктыўныя і прадуктыўныя метады навучання, пры гэтым асаблівая роля адводзіцца дыдактычнай гульні <...>. На І ступені агульнай сярэдняй адукацыі адбываецца паступовы пераход ад гульнявой да вучэбна-пазнавальнай дзейнасці. Дыдактычная гульня стварае магчымасці для вывучэння вучэбнага матэрыялу на даступным для вучняў узроўні, стымулюе развіццё цікавасці да ўрокаў матэматыкі.» [1, с.81]

Уключаючы ў практыку сваёй працы дыдактычныя гульні, заўсёды памятаю, што гульня дзеля гульні не прынясе жаданага выніку, а толькі адцягне ўвагу вучняў. Прымяненне любых сродкаў навучання, уключаючы дыдактычныя гульні, павінна ажыццяўляцца ў кантэксце педагагічнай сістэмы. Зрабіць урок матэматыкі цікавым, але не забаўляльным, навучыць, гуляючы, не проста гуляць, а развіваць разумовыя здольнасці – вось адна з галоўных праблем, якія неабходна вырашыць нам, настаўнікам пачатковых класаў. Мая галоўная задача як настаўніка – не проста навучыць дзіця лічыць і вылічваць, а навучыць рабіць гэта свядома, правільна, хутка.
Сутнасць вопыту

Для павышэння якасці ведаў, развіцця вылічальных навыкаў неабходна, каб урокі матэматыкі выклікалі ў вучняў цікавасць. А як гэта зрабіць?
Шматгадовы вопыт працы ў якасці настаўніка пачатковых класаў паказаў, што традыцыйны падыход да навучання не апраўдвае сябе. На дапамогу прыходзяць дыдактычныя гульні.
Выкарыстанне дыдактычных гульняў дае добрыя вынікі, калі гульня цалкам адпавядае мэце і задачам урока, і ў ёй прымаюць актыўны ўдзел усе вучні класа. У працэсе гульні ў дзяцей фарміруюцца неабходныя ўменні і навыкі па прадмеце, і да таго – такія рысы характару, як паразуменне, адказнасць, сумленнасць. [5] 
Характар дзейнасці вучняў у гульні залежыць ад месца гульні на ўроку, ад яе месца ў сістэме ўрокаў. Перад гульнёю абавязкова ў даступнай форме тлумачу правілы гульні, размяркоўваю ролі, стаўлю перад вучнямі задачу, раблю, калі трэба, запісы на дошцы, рыхтую наглядны матэрыял. У большасць гульняў уключаю элементы спаборніцтва, стараюся стварыць сітуацыю поспеху. Стараюся, каб у гульні ў той ці іншай ролі ўдзельнічаў кожны вучань класа. Калі каля дошкі працуе частка вучняў, то астатнія выконваюць ролю кантралёраў, настаўнікаў, суддзяў і гэтак далей. Для кіравання гульнёй выкарыстоўваю сродкі зваротнай сувязі: сігнальныя карткі (кругі зялёнага і чырвонага колеру), карткі з лічбамі і іншыя. Падбіраю гульні на розныя віды дзейнасці – выканаўчую, узнаўленчую, кантралюючую, пошукавую. Усё гэта, на мой погляд, служыць сродкам актывізацыі вучняў у гульні. 
На ўроках матэматыкі выкарыстоўваю гульні на розных этапах урока (дадатак 1).
На этапе праверкі дамашняга задання выкарыстоўваю гульню «Настаўнік – вучань». Вучні ў парах правяраюць дамашняе заданне. Адзін з іх выступае ў ролі настаўніка, другі – вучня. На наступным уроку ролі мяняюцца. 
Маім вучням падабаецца гульня «Знайдзі памылку». Гэту гульню правожу пры праверцы прыкладаў на складанне і адніманне ў межах 10, 20 (1 клас), 100 (2 клас), множання (3 клас). На дошцы запісваю адказы прыкладаў. Абавязкова запісваю некалькі няправільных адказаў. Вучні павінны параўнаць адказы ў сшытку і на дошцы і знайсці памылкі. Вучні хутка знаходзяць памылкі і выпраўляюць іх на дошцы. 
Часта выкарыстоўваю гульні «Дапамажы вавёрцы», «Недапісаны прыклад», «Рыбалка» (дадатак 2).
Выкарыстанне дыдактычных гульняў пры праверцы дамашняга задання дазваляе вучням рабіць вывады, прыводзіць доказы, абгрунтоўваць свае меркаванні. 
Шырока выкарыстоўваю дыдактычныя гульні пры арганізацыі работы, накіраванай на фарміраванне навыкаў вуснага лічэння. Правядзенне вуснага лічэння дае магчымасць ахапіць вялікі аб’ём матэрыялу за кароткі прамежак часу, дапамагае мне высветліць, наколькі вучнямі засвоены матэрыял, выявіць прабелы ў ведах вучняў, іх гатоўнасць да вывучэння новага. 
На этапе вуснага лічэння падбіраю гульні, якія садзейнічаюць развіццю вылічальных і мысліцельных навыкаў. Практыкаванні падбіраю так, каб яны ўключалі розныя па змесце і складанасці заданні. Вучні з задавальненнем рашаюць кругавыя прыклады. На дошцы запісваю прыклады. Вучні павінны рашыць іх так, каб адказ аднаго прыклада з’яўляўся пачаткам другога. Іншы раз праводжу гэту гульню ў выглядзе спаборніцтва, раздзяліўшы клас на каманды. 

Пры правядзенні гульні «Хто лічыць лепш?» таксама дзялю клас на дзве каманды. Вучні кожнай каманды атрымліваюць карткі з лікамі. Чытаю заданне (гэта можа быць задача ці прыклад). Вучань, у якога картка з адказам, устае. Той, хто першым даў правільны адказ, прыносіць камандзе ачко. Перамагае каманда, якая набрала больш ачкоў. 
Маім вучням падабаюцца гульні «Лесвічка», «Матэматычны футбол», «Матэматычны хакей» і іншыя (дадатак 3).
Вельмі любяць гульні «Лічы далей… Лічы назад…», «Назаві суседзяў», у якіх выкарыстоўваю мячык. Пачынаю лічыць сама, затым кідаю мячык вучню і кажу: «Лічы далей». Вучань працягвае лічыць. У першым класе лічылі і называлі суседзяў лікаў у межах 10, затым 20. У другім класе – у межах 100. Лічым па чарзе: спачатку лічыць адзін вучань, затым працягвае другі і гэтак далей. Але я ўскладняю заданне: лічым праз 1, праз 2, па 5, круглымі лікамі.
Выкарыстоўваю мячык і пры вывучэнні табліцы множання (3 клас). Задаю прыклад на множанне, кідаю мячык вучню. Вучань павінен сказаць адказ.

Дыдактычная гульня «Назаві суседзяў» дае магчымасць разглядаць кожны лік першага дзясятка (1клас), першай сотні (2 клас), трохзначныя і чатырохзначныя лікі (3, 4 клас) у сувязі з папярэднім і наступным лікамі. Гэту гульню можна праводзіць як з адным, так і з двума мячамі (большым і меншым). Калі кідаю большы мяч, вучні называюць наступны лік, калі мяч меншы, то вучні называюць папярэдні лік. 

Сістэматычнае выкарыстанне такіх гульняў садзейнічае лепшаму засваенню паслядоўнасці лікаў, дазваляе пазбавіцца ад памылак, калі вучань называе лік з пераходам праз круглы дзясятак.

Уключэнне ў вуснае лічэнне задач, умова якіх завязана на казачным сюжэце, – нетрадыцыйная, выклікае здзіўленне ў маіх вучняў. Задачы па казках лёгкія для ўспрымання і садзейнічаюць разуменню і запамінанню вучнямі матэматычнага матэрыялу (дадатак 4). Добра ўспрымаюцца маімі вучнямі задачы ў вершаванай форме (дадатак 5). Задачы-казкі і па казках натхняюць вучняў на вырашэнне праблемы, выклікаюць жаданне дапамагчы любімым героям – усё гэта стымулюе разумовую дзейнасць вучняў. Пры выкананні вусных вылічэнняў у займальнай форме развіваецца мова, памяць, увага, магчымасць успрымаць сказанае на слых, хуткасць рэакцыі. Слабапаспяваючыя вучні набываюць упэўненасць у сваіх сілах.
Практыкую выкарыстанне дыдактычных гульняў пры рабоце над новым матэрыялам. На гэтым этапе ўрока выкарыстоўваю дыдактычныя гульні з прымяненнем нагляднага матэрыялу. Вучні слухаюць, глядзяць, успрымаюць, усведамляюць і запамінаюць атрыманыя веды. 
Для азнаямлення, а затым і замацавання нумарацыі лікаў у межах 10, 20 (1 клас), у межах 100 (2 клас) выкарыстоўваю такія дыдактычныя гульні, як «Расстаў вагоны цягніка», «Саставім цягнік», «Тук-тук» , «Угадайка» і іншыя (дадатак 6). 

Пры азнаямленні з прыёмамі складання адназначных лікаў з пераходам праз разрад выкарыстоўю такія дыдактычныя гульні, як «Упрыгожым елачку», «Матэматычная рыбалка», «Самы хуткі паштальён» (дадатак 7).
Пры вывучэнні раздзела «Складанне і адніманне ў межах 100» з мэтай фарміравання вылічальных навыкаў складання і аднімання двухзначных лікаў выкарыстоўваю займальныя квадраты. Для састаўлення займальных квадратаў падбіраю 9 такіх лікаў, каб рознасць паміж суседнімі лікамі бала роўная пастаяннаму ліку. Напрыклад: 1, 3, 5, 7, 9, 11, 13, 15, 17. У гэтым радзе падкрэсліваю другую тройку лікаў. Склаўшы гэтыя лікі, вучні атрымліваюць суму займальнага квадрата (7+9+11=27). Гэту тройку лікаў вучні запісваюць па дыяганалі.

Каля найменшага ліка (7) запісваюць самы большы лік з дадзеных (17), або самы меншы лік з дадзеных лікаў (1) запісваюць каля самага большага (11). Далей вучні запаўняюць усе клеткі займальнага квадрата. Пры гэтым сума ўсіх трох лікаў павінна быць роўнай 27. Дадзеныя квадрата можна замяніць іншымі, павялічыўшы кожны лік у квадраце на некалькі адзінак. 

Вучням прапаную запоўніць пустыя клеткі так, каб сума лікаў у кожным гарызантальным і вертыкальным радзе, а таксама па дыяганалях бала аднолькавай. Лікі ў квадраце не павінны паўтарацца.
Для фарміравання вылічальных навыкаў па дадзенай тэме можна выкарыстоўваць гульні «Вызнач маршрут карабля», «Вызнач курс самалёта» і іншыя (дадатак 8).
Для фарміравання вылічальных навыкаў з дзеяннямі множання і дзялення выкарыстоўваю гульні «Тэлефон», «Тэлеграф», «Вылічальная машына» і іншыя (дадатак 8).
На этапе замацавання ведаў выкарыстоўваю індывідуальныя рознаўзроўневыя заданні на картках, трэнажоры па матэматыцы, якія вучні выконваюць за камп’ютарамі. Гэта дазваляе самастойна выканаць заданне кожнаму вучню, а настаўніку праверыць узровень засваення вывучанага матэрыялу
Вельмі любяць мае вучні, калі ўвесь урок праходзіць у гульнявой форме. Гэта такія ўрокі, як урок-падарожжа, урок-казка, урок КВЗ, пакарэнне горных вяршынь і іншыя (дадатак 9). У час правядзення такіх урокаў вучні адчуваюць сябе свабодна, працуюць актыўна і з захапленнем, пераадольваюць перашкоды і імкнуцца на дапамогу героям. Час пралятае хутка нават для слабапаспяваючых вучняў, якія выконваюць большы аб’ём работы, чым на звычайным уроку. На такіх уроках узбагачаецца слоўнікавы запас вучняў, развіваецца вусная мова, пашыраецца кругагляд, ствараюцца ўмовы для выхавання маральных якасцей. 
Дасягнуць добрых вынікаў можна толькі пры ўмелым выкарыстанні дыдактычных гульняў, у працэсе сістэмнай працы, вывучыўшы асаблівасці развіцця вучняў класа. Гульня не замяняе цалкам традыцыйных формаў і метадаў навучання, яна рацыянальна іх дапаўняе, дазваляе больш эфектыўна дасягнуць пастаўленай мэты і задачы ўрока. 
Рэзультатыўнасць і эфектыўнасць вопыту
Работа над тэмай дазволіла мне дабіцца пэўных вынікаў. Калі на пачатку навучання мае вучні былі не вельмі актыўнымі на ўроках, не заўсёды ўважліва слухалі тлумачэнне матэрыялу, не заўсёды з жаданнем уключаліся ў работу, то на дадзеным этапе сітуацыя перамянілася ў станоўчы бок. Лічу, што я правільна выбрала метады работы, улічваючы індывідуальныя асаблівасці класа. Веды маіх вучняў сталі вынікам іх уласнага пошуку. А я ў ненадакучлівай форме кірую вучнямі, арганізоўваючы гэты пошук, што садзейнічае фарміраванню вылічальных навыкаў. 
Аб эфектыўнасці работы па рэалізацыі вопыту сведчыць высокі паказчык засваення вучнямі праграмнага матэрыялу па матэматыцы. 
Дыяграма 1.

Дадзеныя кантролю сфарміраванасці навыкаў вуснага лічэння 

Табліца 1. 

Выніковасць кантрольных работ 
	Узроўні
	
	Высокі
%
	Дастатковы %
	Сярэдні %
	Здавальняючы %
	Нізкі 
%

	Кантроль-ныя работы
	1 клас
	12
	33
	33
	22
	0

	
	2 клас, 

І паўгоддзе
	22
	34
	33
	11
	0

	
	2 клас, 

ІІ паўгоддзе
	34
	33
	33
	0
	0

	
	3 клас, 

І паўгоддзе
	34
	44
	22

Табліца 2.

Дынаміка выканання першага этапа алімпіяды па матэматыцы 
	Прозвішча
 і імя вучня
	% выканання

	
	1 клас
	2 клас
	3 клас

	Мікіта
	45
	51
	70

	Яраслаў
	40
	45
	58


Апрабацыя прыёмаў гульнявой дзейнасці праводзілася мною і ў папярэдніх класах і дала станоўчыя вынікі: вучні атрымалі два дапломы ІІІ узроўню па выніках малой раённай алімпіяды па матэматыцы, па выніках Інтэрнэт-алімпіяды максімальны вынік быў 70 балаў.

Эфектыўнасць выкарыстання дыдактычных гульняў даказвае, што дыдактычная гульня дазваляе не толькі актыўна ўключыцца ў вучэбную дзейнасць, але і садзейнічае развіццю вылічальных навыкаў, дапамагае настаўніку данесці да вучняў складаны матэрыял у даступнай форме. 
Заключэнне

Задача школы сёння заключаецца ў тым, каб падрыхтаваць вучняў да жыцця, даць ім неабходныя веды, уменні і навыкі, фарміраваць у іх жаданне вучыцца. Мой вопыт накіраваны на рашэнне гэтай задачы. Свае ўрокі я стараюся планаваць так, каб кожнаму вучню было цікава вучыцца, каб паўней раскрыліся яго здольнасці, разумовы патэнцыял. На ўроку я стараюся даць магчымасць вучням праявіць сябе, вучу іх разважаць, самастойна мысліць.
Абагульняючы вышэйсказанае па тэме «Развіццё вылічальных навыкаў у малодшых школьнікаў сродкамі выкарыстання дыдактычных гульняў», можна сказаць, што работа, якую я праводжу на ўроках матэматыкі, дае станоўчы рэзультат. Выкарыстоўваць дыдактычныя гульні трэба ў сістэме, на розных этапах урока. Прымяненне гульні ў навучанні дабратворна ўплывае на якасць засваення вучэбнага матэрыялу за кошт павышэння цікавасці да прадмета. А цікавасць, у сваю чаргу, стымулюе дзейнасць вучняў і з’яўляецца адным з галоўных матываў вучэння. 
Па выніках праведзенай работы можна зрабіць наступныя вывады:
1. Вопыт паказвае эфектыўнасць выкарыстання дыдактычных гульняў як сродкаў развіцця вылічальных навыкаў вучняў на ўроках матэматыкі. 

2. Дыдактычныя гульні садзейнічаюць фарміраванню ў вучняў інтарэса да ўрокаў матэматыкі, развіццю вылічальных навыкаў, ўвагі, памяці, лагічнага мыслення.
3. Мною створаны комплекс дыдактычных гульняў, накіраваных на развіццё вылічальных навыкаў вучняў на розных этапах урока. 
Для таго, каб работа па дадзенай тэме была больш разнастайнай, выкарыстоўваю літаратуру з апісаннем вопыту работы другіх настаўнікаў і стараюся прымяняць яе на практыцы. 

Творча працаваць патрэбна кожнаму настаўніку. Педагог павінен увесь час удасканальваць працэс навучання, дазваляючы вучням эфектыўна і якасна засвойваць праграмны матэрыял.
У далейшай дзейнасці прадоўжу выкарыстанне дыдактычных гульняў на сваіх уроках. 
Вопыт можа быць выкарыстаны педагогамі ўстаноў адукацыі на першай ступені агульнай сярэдняй адукацыі.

Дадатак 2
Дыдактычныя гульні пры праверцы дамашняга задання

«Дапамажы вавёрцы»
Дыдактычная мэта: фарміраванне навыкаў складання і аднімання.

Змест гульні: Настаўнік: « У першы дзень вавёрачка сабрала 12 арэхаў».

Вучні чытаюць прыклад з адказам 12.

Настаўнік: « У другі дзень – на 7 арэхаў болей».
Вучні чытаюць прыклад з адказам 19.

Настаўнік: «У наступны дзень – на 5 арэхаў менш ».
Вучні чытаюць прыклад з адказам 14. (Калі ўсе прыклады вучні рашылі правільна, настаўнік гаворыць, што вавёрачка будзе з запасамі ўсю зіму.)
«Недапісаны прыклад»
Дыдактычная мэта: фарміраванне навыкаў складання і аднімання, развіццё ўвагі.

Змест гульні: з дамашніх прыкладаў запісваюцца на дошцы некалькі прыкладаў з прапушчанымі кампанентамі дзеяння. Вучні ўзнаўляюць прыклад, карыстаючыся сшыткамі. (Калі вучні самастойна выконвалі дамашняе заданне, яны хутка ўставяць прапушчаныя дадзеныя.)
«Рыбалка»
Дыдактычная мэта: фарміраванне навыкаў складання і аднімання, развіццё ўвагі.

Змест гульні: на картках у выглядзе рыб запісаны адказы прыкладаў. 

Умова: «злавіць» рыбак па нарастанні (па спаданні). 
Вучні чытаюць прыклады. Адказы складаюцца ў вядзерца (можна намаляваць на дошцы). 
Дадатак 3
Дыдактычныя гульні на этапе вуснага лічэння
« Лесвічка »
Дыдактычная мэта: фарміраванне вылічальных навыкаў складання і аднімання.

Змест гульні. Клас дзеліцца на каманды. 

На дошцы нарысованы 2 лесвічкі. На кожнай прыступцы запісаны прыклад ці лікавы выраз. 

Якая каманда хутчэй дабярэцца да верхняй прыступкі, тая і перамагла. 
«Матэматычны футбол»

Дыдактычная мэта: фарміраванне вылічальных навыкаў складання і аднімання.

Змест гульні. Клас дзеліцца на дзве каманды. 

На дошцы прымацоўваюцца (малююцца) вароты. Вучні з кожнай каманды па чарзе выходзяць да дошкі, бяруць малюнак футбольнага мяча, рашаюць прыклад, запісаны на адваротнай старане. Калі прыклад рошаны правільна, мяч «ляціць» у вароты сапернікаў. Калі прыклад рошаны няправільна, мяч «ляціць» у свае вороты. Выйгравае каманда, якая «заб’е» больш мячоў у вароты саперніка. 

Аналагічна праводзіцца гульня «Матэматычны хакей»
«Матэматычная эстафета»

Дыдактычная мэта: фарміраванне вылічальных навыкаў складання і аднімання.

Змест гульні. Клас дзеліцца на дзве каманды. 

На дошцы запісаны прыклады для кожнай каманды. 

Вучань кожнай каманды выходзіць да дошкі і рашае 1 прыклад (на выбар). Перамагае каманда, якая хутчэй справілася з заданнем.

Дадатак 4
Задачы па казках

Дыдактычная мэта: фарміраванне вылічальных навыкаў, развіццё ўвагі.

1. У Беласнежкі на клумбе расло 30 руж, а гваздзікоў на 17 менш. Беласнежка пасадзіла яшчэ 7 гваздзікоў. Колькі гваздзікоў стала на клумбе ў Беласнежкі?

2. У Малыша было 23 салдацікі. Машынак – на 4 менш, чым салдацікаў, а самалёцікаў – на 7 менш, чам машынак. Колькі самалёцікаў было ў Малыша?

3. Салавей-разбойнік сваім свістам сагнуў 10 дубоў. Асін – на 6 больш, чым дубоў, а бяроз – на 3 менш, чым асін. Колькі бяроз сагнуў сваім свістам Салавей-разбойнік?

4. Парасяткі Ніф-Ніф і Нуф-Нуф уцякалі ад ваўка да доміка Наф-Нафа. Ваўку бегчы да парасят, калі б яны стаялі на месцы, 4 мінуты. Парасятам бегчы да доміка Наф-Нафа 6 мінут. Воўк бяжыць удвая хутчэй за парасят. Ці паспеюць парасяты дабегчы да доміка Наф-Нафа?

5. Дзесяць букашак сабралася на Дзень нараджэння Мухі-Цакатухі. Яны танцавалі па парах. Колькі было пар?

6. Цёця Кошка папрасіла кацянят расставіць пароўну 9 вазонаў з кветкамі на 3 падаконнікі. Колькі вазонаў з кветкамі павінны паставіць кацяняты на кожны падаконнік?

7. У Пончыка было 25 абаранкаў. 10 абаранкаў ён аддаў Нязнайку, а сабе ўзяў яшчэ 8 абаранкаў. Колькі абаранкаў стала ў Пончыка?

8. Шавец прышыў 38 гузікаў да паліто караля. З іх 14 гузікаў зялёнага колеру, 6 – белага, а астатнія сінія. Колькі гузікаў сіняга колеру прышыў шавец да паліто караля?

9. Папа Карла даў Бураціна 15 манет. Бураціна патраціў іх на сшыткі, якія каштавалі 3 манеты кожны. Колькі сшыткаў купіў Бураціна?

Дадатак 5
Задачы ў вершаванай форме

Дыдактычная мэта; фарміраванне вылічальных навыкаў, развіццё ўвагі.

1. Я павесіў тры кармушкі,

Прылятайце есці, птушкі.

Неўзабаве прыляцелі, на кармушкі ўсе паселі:

Пяць забаўных вераб’ёў, шэсць прыгожых снегіроў,

Дзве сарокі, тры сініцы. Колькі ўсіх? Хутчэй лічыце! (16)

2. Птушкі да нас прыляцелі, дружна насупраць паселі:

Кнігаўка, пліска, удод, чапля, зязюля і дрозд.

Ластаўка, пенка і сойка, жаўранак, шпак і сарока.

Бусел, шчыгол, салавей, зяблік, снягір, верабей.

Колькі, скажы мне, цяпер птушак насупраць цябе? (18)

3. Падагрэла чайка чайнік,

Запрасіла восем чаек:

Завітайце ўсе на чай!

Колькі ж чаек, адгадай? (9)

4. Да шэрай чаплі на ўрок 

Прыляцела сем сарок.

Падрыхтавалі ўрокі 

Толькі тры сарокі.

Колькі ж гультаёў-сарок 

Прыляцела на ўрок? (4)

5. Тры дарослых галкі ішлі дамоў з рыбалкі.

У сумцы кожная з іх пяць селядцоў нясла таўстых.

Селядцы бы засалілі, але ж палічыць забылі.

Колькі ж селядцоў галкі неслі з рыбалкі? (15)
Дадатак 6
Дыдактычныя гульні пры рабоце над новым матэрыялам
«Саставім цягнік»

Дыдактычная мэта: засваенне нумарацыі лікаў у межах 10.

Змест гульні. На дошцы настаўнік замацоўвае цягнік і некалькі вагонаў з нумарамі. Вучні павінны расставіць вагоны па парадку.

Як варыянт, можна расставіць вагоны ад большага да меншага. На вагонах могуць быць напісаны праклады.
«Тук-тук»

Дыдактычная мэта: засваенне нумарацыі двухзначных лікаў.

Змест гульні. На дошцы начэрчана табліца:

	Дзясяткі
	Адзінкі

	
	


Настаўнік моўчкі стукае ўказкай па некалькі разоў у разрадзе дзясяткаў і адзінак. Вучні ўважліва слухаюць і называюць адпаведны лік.
«Угадайка»

Дыдактычная мэта: фарміраванне вылічальных навыкаў.

Змест гульні. На дошцы намалёваны цыферблат гадзінніка. 

Настаўнік. Я задумала два лікі, склала іх, атрымала 20. Якія лікі я задумала. І гэтак далей. 
Дадатак 7
«Упрыгожым елачку»

Дыдактычная мэта: азнаямленне са складам лікаў у межах 10.

Змест гульні. Прапаную вучням разгледзець прыклад пад малюнкам елачкі і намаляваць на верхніх галінках колькасць шароў, роўную першаму складаемаму. На ніжніх галінках трэба намаляваць колькасць шароў, роўную другому складаемаму. На вярхушцы елачкі вучні запісваюць суму. 

Гэту гульню можна выкарыстоўваць і пры складанні лікаў з пераходам праз разрад. 
«Матэматычная рыбалка»

Дыдактычная мэта: фарміраванне вылічальных навыкаў складання і аднімання.

Змест гульні. На дошцы размяшчаюцца рыбкі, на адваротнай старане якіх запісаны прыклады на складанне і адніманне. Вучань выходзіць да дошкі, «ловіць» (знімае) рыбку, чытае прыклад. Вучні за партамі паказваюць картку з адказам. Той, хто паказаў правільны адказ першым, атрымлівае рыбку. Хто «наловіць» рыбак больш за ўсіх, той «лепшы рыбалоў».
«Самы хуткі паштальён»

Дыдактычная мэта: замацаванне прыёмаў складання і аднімання лікаў.

Змест гульні. Адной частцы вучняў (паштальёнам) настаўнік раздае канверты з прыкладамі, другой – карткі з нумарамі дамоў. Паштальёны павінны хутка рашыць прыклад і разнесці паштоўкі тым вучням, у якіх нумар супадае з адказам прыклада. Хто хутка і правільна разнясе паштоўкі, той самы хуткі паштальён.

Правільнасць рашэння прыкладаў правяраюць усе вучні.
Дадатак 8
«Вызнач курс самалёта»

Дыдактычная мэта: фарміраванне вылічальных навыкаў складання і аднімання двухзначных лікаў.

Змест гульні. Настаўнік звяртаецца да вучняў: «Лётчык-камандзір прыдумаў для вас заданне. Ён намеціў курс палёту з аднаго населенага пункта ў другі. Самалёт павінен ляцець над гарадамі ў парадку кіравання ад меншага ліку да большага. Нумар кожнага горада запісаны прыкладам, які трэба рашыць.»
У гульні настаўнік выконвае ролю лётчыка-камандзіра, а вучні ролю лётчыкаў-курсантаў. 

Аналагічна вучні могуць вызначаць маршрут руху карабля, машыны (ад дальніх пунктаў да бліжніх і наадварот).

«Тэлефон»
Дыдактычная мэта: фарміраванне вылічальных навыкаў.

Змест гульні. Кожнаму вучню, які сядзіць за першай партай, настаўнік называе лік так, каб не чулі іншыя вучні класа. Далей настаўнік паказвае на схему, запісаную на дошцы:. Напрыклад: +5, *2, -8, :2, +4, -5 і гэтак далей. Вучань, які атрымаў ад настаўніка лік, выконвае першае дзеянне (+5), паварочваецца да вучня, які сядзіць за ім, і называе яму рэзультат. Гульня прадаўжаецца да тых пор, пака вучні не выканаюць усе заданні па схеме.

Перамагае той рад, які першы і правільна выканае ўвесь ланцужок дзеянняў.

Аналагічна праводзіцца гульня «Тэлеграф». Розніца ў тым, што ў гэтай гульні вучні выконваюць дзеянні на картках.

Дадатак 9
Тэма: Параўнанне лікаў у межах 100

Мэта: вучыць параўноўваць двухзначныя лікі ў межах 100

Задачы: дапамагчы вучням «адкрыць» алгарытм паразраднага параўнання двухзначных лікаў;

садзейнічаць адпрацоўцы вылічальных навыкаў пры рашэнні прыкладаў і задач;

выхоўваць пачуццё сяброўства, узаемадапамогі.

Абсталяванне: наглядны і раздатачны матэрыял, падручнік па матэматыцы для 2 класа, мультымедыйная прэзентацыя.

Ход урока

І. Арганізацыйны момант

Уявіце, што вы апынуліся на бязлюдным востраве. Спачатку здзівіліся, затым спужаліся, убачылі карабель і абрадаваліся. (Настаўнік па чарзе дэманструе выявы масак «Здзіўленне», «Спалох», «Радасць». Вучні мімікай паказваюць гэтыя эмоцыі. На апошняй настаўнік фіксуе іх увагу: « Вось з такім харошым настроем і правядзём наш сённяшні ўрок.» А ўрок у нас незвычайны. Мы адправімся ў марское падарожжа.
Якімі якасцямі павінны валодаць падарожнікі? (Адказы вучняў.)
ІІ. Актуалізацыя раней засвоенага вучэбнага матэрыялу

1. Праверка дамашняга задання

Але карабель не адплыве ад прыстані да тых пор, пака капітан не ўпэўніцца, што ўсе падрыхтаваліся да падарожжа. Правяраем дамашняе заданне. (ст. 79,  №10). Гульня «Настаўнік –вучань».

2. Вуснае лічэнне

Наш карабель у адкрытым акіяне. 

Плыць нам далёка. Каб падарожжа не было сумным, пагуляем у гульню «Лічы далей… Лічы назад…». (Праводзіцца гульня.)

Але што гэта? Спераду па курсе піраты. Яны нам нешта крычаць. Яны хочуць, каб мы выканалі іх заданні. 

На дошцы настаўнік вывешвае табліцу лікаў і просіць дзяцей выканаць заданні (вусна).

	45
	54
	20
	10
	60
	12
	9
	3

	54
	46
	40
	30
	49
	11
	8
	5

	36
	27
	50
	20
	29
	11
	9
	2

	61
	56
	30
	10
	80
	14
	7
	5

	35
	36
	60
	20
	59
	13
	8
	3

	63
	55
	30
	20
	30
	12
	6
	4

	42
	48
	40
	10
	79
	13
	9
	6

	65
	20
	40
	20
	39
	14
	6
	4

	83
	99
	70
	10
	99
	15
	8
	8


Заданні:

а) павялічце лікі сёмага слупка на лікі восьмага слупка;

б) адніміце лікі сёмага слупка ад лікаў шостага слупка;

в) параўнайце папарна лікі трэцяга і чацвёртага слупкоў;

г) назавіце лікі першага слупка па нарастанні.

Малайцы, рабяты, вы вадатна выканалі заданні. Але піраты падрыхтавалі вам яшчэ адно заданне. Яно вельмі складанае. Трэба рашыць лікавы ланцужок.

16 + 4 – 10 –9 + 5 + 4 + 40 – 20 +10 + 55 – 5 = 90

Ад піратаў мы вызваліліся. Плывём далей. 

ІІІ. Уводзіны ў тэму, мэтавызначзнне

Узняўся вецер. Пачынаецца шторм. Хто ведае, што такое шторм?

Шторм – бура, моцны вецер з хуткасцю 15-20м/с і болей. 

Каб пазбегнуць караблекрушэння, трэба засвоіць новы матэрыял.

Прачытайце няроўнасці. Знайдзіце «лішнюю» няроўнасць. 
7<9            8>5              25>21           6>5        0<2

Вызначце тэму ўрока.

Сёння на ўроку мы будзем вучыцца параўноўваць двухзначныя лікі ў межах 100, а таксама адпрацоўваць вылічальныя навыкі. 

. 

ІV. Фарміраванне новых ведаў

1. Работа па падручніку

С.80 – вучні «адкрываць» алгарытм паразраднага параўнання двухзначных лікаў. Двухзначныя лікі параўноўваюцца паразрадна, пачынаючы з разраду дзясяткаў.

52>47 (Большы той лік, у якім разрад дзясяткаў большы)

Параўнайце разрад дзясяткаў у лікаў 43 і 46 (аднолькавы). 

Як жа будзем параўноўваць?

Параўноўваецца разрад адзінак. (Большы той лік, у якога разрад адзінак большы.) 43<46

Параўнайце лікі 57 і 57.            57=57

№1, с.80 – Выкарыстанне прыёму паразраднага параўнання лікаў. (Выконваецца на дошцы з тлумачэннем.)

2. Работа ў групах

Выкарыстоўваючы алгарытм параўнання двухзначных лікаў, запішыце ўсе магчымыя варыянты няроўнасцей са знакам < (1 групу), > (2 група).

Лікі: 39, 35, 67, 51, 63

V. Замацаванне засвоенага матэрыялу
1. Рашэнне задач

Перад намі востраў малпаў. Паглядзіце, як яны рады гасцям. Малпы таксама падрыхтавалі нам заданне. 
№ 2, с.80 – Самастойная работа. (Прапанаваную задачу вучні рашаюць самастойна. Затым па варыянтах складаюць дзве адваротныя задачы.)

№ 4, с.80 – Работа ў парах.
Фізкультхвілінка

Стаміліся? Малпы прапануюць нам адпачыць.
2. Рашэнне прыкладаў

Перад намі востраў папугаяў. Папугаі – разумныя птушкі. Як вы ведаеце, іх можна навучыць размаўляць. А яшчэ яны ўмеюць рашаць прыклады і хочуць паглядзець, як гэта робіце вы. (Карткі)

6 + 3 =                        4 + 1 =                            5 + 2 = 

60 + 30 =                    40 + 10 =                        50 + 20 =

60 – 20 =                    70 – 40 =                        30 – 10 =

70 – __ = 50                80 – __ = 50                  90 – __ = 50

Зрокавая гімнастыка
Вы добра справіліся з заданнем. А зараз разам з папугаямі выканаем зрокавую фізкультхвілінку.

3. Заданне для кемлівых

Нам пара плыць дамоў. Каб у дарозе вам не было сумна, папрацуем у групах.
Заданне 5, с.81
VІ. Дамашняе заданне

Задача № 7, с.81

VІІ. Падвядзенне вынікаў. Рэфлексія

Што новага дазналіся на ўроку?
З якой праблемай сутыкнуліся?
З якога разраду трэба пачынаць параўноўваць двухзначныя лікі?

Што рабіць, калі разрад дзясяткаў у ліках роўны?

Як параўнаць адназначны і двухзначны лік?
Дзе можаце прымяніць атрыманыя веды?
Развіццё вылічальных навыкаў





Дыдактычныя гульні, 


якія выкарыстоўваюцца 


на этапе фарміравання новых ведаў





Дыдактычныя гульні, 


якія выкарыстоўваюцца 


на этапе праверкі дамашняга задання





Дыдактычныя гульні, 


якія выкарыстоўваюцца 


на этапе вуснага лічэння





Дыдактычныя гульні, 


якія выкарыстоўваюцца 


на этапе замацавання

				Высокі		Дастатковы		Сярэдні		Здавальняючы		Нізкі

		І клас		11		33		34		11		11

		2 клас		22		34		33		11		0

		3 клас		33		34		33		0		0

		Категория 3		3.5		1.8		3

		Категория 4		4.5		2.8		5

				Для изменения диапазона данных диаграммы перетащите правый нижний угол диапазона.

				Кантрольная работа №1		Кантрольная работа №2		Кантрольная работа №3		Кантрольная работа №4		Столбец1

		Арцём		7		8		8		9

		Уладзімір		4		4		6		6

		Міхаіл		6		7		7		8






